
Nefndasvið Alþingis,

v/sjávarútvegsnefndar,

Þórshamri v/Templarasund,

150 Reykjavík.

nefndasvid@althingi.is
Reykjavík, 12.4.2002

Efni: 
Umsögn um frumvarp til laga um breytingu á lögum nr. 38/1990 um stjórn fiskveiða með síðari breytingum. Þskj. 882 - 562. mál.

 

Með bréfi þessu viljum við ítreka þær óskir til sjávarútvegsnefndar sem settar voru fram á fundi með nefndinni í gær og eiga þær við verði auðlindagjald lagt á útgerðina í hvað mynd sem það kann að verða :

1. Stofnar sem ekki eru deilistofnar.

Veiðar úr stofnum sem ekki eru deilistofnar verði undanskildar gjaldtökunni, en það eru nú veiðar í Barentshafi og á Flæmskahattinum.  Úthlutun þessara veiðiheimilda væri ekki til komin hefðu útvegsmenn ekki sótt í þá stofna sem um ræðir meðan veiðar úr þeim voru frjálsar.  Afkoma af þessum veiðum hefur verið afar slök á undanförnum árum og af rækjuveiðum á Flæmingjagrunni hefur verið umtalsvert tap hjá flestum útgerðum. Það hefur leitt til þess að úthlutaður kvóti hefur ekki verið veiddur.  Það sama var uppi á teningnum varðandi þann kvóta sem úthlutað var í rússneskri lögsögu þar til fyrir skömmu síðan.

2.
Afla- eða afkomubrestur.

Ekki verði lagt á auðlindagjald verði afla- eða afkomubrestur í einstökum veiðigreinum. Ljóst er að eins og frumvarpið liggur fyrir verður gjald lagt á allar veiðigreinar þó afkoma þeirra kunni að vera afar mismunandi.  Benda má á að rækjuveiðar hafa átt mjög undir högg að sækja að undanförnu og afkoma af þeim verið neikvæð. Þá er ekki langt síðan að uppsjávarveiðar voru í verulegri lægð vegna verðfalls á afurðum.

Áfergjunni í álagningu virðast því miður fá takmörk sett í frumvarpinu sem lýsir sér best í því að samkvæmt lokamálsgrein 10. greinar þess virðist ekki eiga að endurgreiða það gjald sem innheimt hefur verið jafnvel þó úthlutaðar veiðiheimildir verði teknar til baka !  Reyndar er þessi grein með þeim ólíkindum að talað er um að það skuli endurgreiða hluta gjaldsins en þó ekki það sem þegar hefur verið greitt. 

Okkur er ómögulegt að skilja hvernig eitthvað verður endurgreitt ef það á ekki við um það sem þegar hefur verið greitt.

Meðfylgjandi eru tillögur útvegsmanna og sjómanna til sjávarútvegsráðherra um breytingar á lögum stjórn fiskveiða ofl. og röksemdir fyrir þeim sem kynntar voru á blaðamannafundi þann 24.1.2002. Við ítrekum þá ósk sem við settum fram á fundi með nefndinni í gær að farið verði að þessum tillögum.

Vegna ákvæða í 5. gr. frumvarpsins um heimild til að stækka krókaaflamarksskip úr 6 brúttórúmlestum eða 6 brúttótonnum í 15 brúttótonn skal á það bent að samkvæmt núgildandi lögum er heimilt að flytja aflamark frá aflamarksskipum til krókaaflamarksskipa en ekki öfugt.  Þetta er að sjálfsögðu óverjandi mismunum sem við förum fram á að verði leiðrétt.  Verði heimilt að stækka krókaflamarksskip í 10, 12 eða 15 brúttótonn verður þessi mismunun enn verri.  

Að lokum er sjávarútvegsnefnd hvött til að koma raunhæfri stjórn á veiðar sóknardagabáta. Það er óábyrg “fiskveiðstjórnun” að hafa sóknarfyrirkomulag þar sem aukning vélarafls er óheft. Þar með er stór þáttur þess sem ræður afkastagetunni undanskilinn sem óhjákvæmilega leiðir til ofveiði. Ekki er nóg að takmarka aukningu vélaraflsins eins, vegna þess að ýmsir aðrir þættir hafa hér áhrif s.s. gerð og búnaður bátanna. Því þarf að skilgreina sóknargetu hvers báts og tryggja að við endurnýjun þeirra verði ekki um aukningu sóknargetu að ræða. Rétt er að minna á að sóknardagabátar veiddu 7885 tonn af þorski á síðasta ári en viðmiðun þeirra er 1474 tonn. Ljóst er að stjórnvöld munu fyrr eða síðar verða að taka á þessu máli og eftir því sem það verður dregið lengur verður það erfiðara viðfangs.  Nýleg lagaheimild til skiptingar sóknardaga þar sem horfið var frá því að telja sóknardaga í heilum sólahringum gerir úrlausn þess enn brýnni. 

Virðingarfyllst,

f.h. Landssambands íslenskra útvegsmanna

Friðrik J. Arngrímsson

